
— 146 —
Падчас вясной заблудзіць птушка,

Зазвоніць песенькай сваей,

Павесялее сьпяча душка,

Ды ўзноў засьне яшчэ мацней.


А пад гарой Дняпровы хвалі

З вясны да восені шумяць

І штось гавораць цёмнай далі,

А што?—нам грэшным не паняць!

БАНДАРОЎНА.





(З народнай песьні).





I.




Ня віхор калыша лесам,

Не ваўкі заводзяць,

Не разбойнікі таўпою

За дабычай ходзяць.


На Ўкраіне пан Патоцкі,

Пан з Канева родам,

З сваёй хэўрай гаспадарыць

Над бедным народам.


Дзе заедзе, банкятуе

Сам ён, яго варта,

Ні старому, ні малому

Ня спускае жартаў.


Калі-ж дзе ўпадзе у вока,

Хараство дзявоча,—

Абняславіць, абнячэсьціць,

Бацьку плюне ў вочы.


Стогне змучана Ўкраіна,

К небу шле пракляцьце,

Дый Патоцкага збаўляе

Хэўра і багацьце.

